
Qisqacha mazmuni: Maqola Somoniylar sulalasi va davri tarixining jahon tarixshunosligida 

o‘rganilishi masalasiga bag‘ishlangan. O‘rta Osiyo tarixida Somoniylar sulolasining hukmronlik 

qilgan davri (IX – X asrlar) alohida ahamiyatga egadir. Chunki bu davrda Buxoro, Samarqand va 

boshqa shaharlar islom dunyosining eng yirik madaniy va ilmiy markazlariga aylandi, mahalliy 

xalqlarning islom davridagi davlatchiligi asoslari yaratildi. Shuning uchun Somoniylar hukmronligi 

davri har doim jahon tarixshunosligi va sharqshunosligining muhim ilmiy tadqiqot yo‘nalishlaridan 

biri bo‘lib kelgan. Sho‘rolar davrida Somoniylar tarixi masalasiga siyosiy tus berilib, sovet olimlari 

Somoniylar sulolasi tojik davlatchiligiga asos solgan, ularning hukmronligi davrida “tojik xalqi” 

vujudga kelib, shakllangan degan g‘oyani ilgari surdilar. Oxirgi yillarda O‘zbekistonda birlamchi 

manbalar va ishonchli dalillar asosida olib borilgan ilmiy tadqiqotlar Somoniylarning asl kelib 

chiqishi, ularning huquqiy maqomi va O‘rta Osiyo tarixida tutgan o‘rnini kabi masalalarga 

aniqliklar kiritishga imkon berdi. 

Tayanch so‘zlar va iboralar: Arab xalifaligi, Xuroson va Movarounnahr, Somoniylar 

sulolasi, jahon tarixshunosligidagi turli yondashuvlar. 

 

O‘rta Osiyo tarixida Somoniylar sulolasining hukmronlik qilgan davri (IX – X asrlar) alohida 

ahamiyatga egadir. Chunki bu davrda Buxoro, Samarqand va boshqa shaharlar islom dunyosining 

eng yirik madaniy va ilmiy markazlariga aylandi, mahalliy xalqlarning islom davridagi davlatchiligi 

asoslari yaratildi. Shuning uchun Somoniylar hukmronligi davri jahon tarixi va sharqshunosligining 

ilk bosqichlardan boshlab muhim ilmiy tadqiqot yo‘nalishlardan biri bo‘lib kelgan. Bundan 

tashqari, IX – X asrlarda, yani Somoniylar davrida butun islom dunyosida madaniy yuksalish 

jarayoni kechgan edi. Hozirda biz uni“Islom Renessansi”yoki“Islom Uygonish davri”deb ataymiz. 

Somoniylar hukmronlik qilgan Movarounnahr va Xuroson bu jarayonning asosiy markazlaridan biri 

edi. Shu sababli Somoniylar tarixi har doim butun jahon olimlarining diqqat-etiborida bo‘lib kelgan. 

Somoniylar sulolasining tarixi va numizmatikasiga oid ilk asarlar XIX asrda Yevropa va 

Rossiyada yozilgan. Xususan, Buyuk Britaniyalik sharqshunos olim Ye. Oliver Somoniylar va 

G‘aznaviylar hukmronligiga bag‘ishlagan maxsus maqola yozgan (Kalkutta, 1887). XIX asr 

o‘rtalarida Sankt-Peterburgda Chor Rossiyasi arxeologik jamiyatining Sharqiy bo‘limi tashkil 

etilgan edi. 1895 yilda Turkiston general-gubernatorligida uning qoshida Turkiston arxeologiya 

havaskorlari to‘garagi tuzilgan edi. Unda V. V. Bartold, N. P. Ostroumov, N. N. Pantusov, V. A. 

Kallaur, A. G. Tumanskiy, V. R. Rozen kabi jami 100 ga yaqin sharqshunos olimlar faoliyat olib 

borgan. Ular olib borgan tadqiqotlar asosan Turkiston o‘lkasidagi tarixiy yodgorliklar, osori-

atiqalarni aniqlash va o‘rganish, tarixiy tangalar va boshqa buyumlar, ayniqsa tarixiy hujjattlar va 

qo‘lyozmalarni yig‘ish kabi ishlardan iborat edi. Somoniylar tarixiga oid ma’lumotlar ham ilk bor 

o‘sha davrda o‘rganila boshladi. 

XX asr boshlarida yashagan rus va sovet sharqshunos olimi А. А. Semenov ilk bor 

Somoniylarning kelib chiqishi haqida tadqiqotlar olib borgan (Stalinobod, 1955). XX asrda 

arxeologiya fani va numizmatikaning jadal suratlar bilan rivojlanishi tufayli Somoniylar tarixiga oid 

qo‘shimcha ma’lumotlar qo‘lga kiritildi. Sovet olimlaridan А. Yu. Yakubovskiy, M. N. Fedorov 

(1973) va I. G. Dobrovolskiy (1982) Somoniylarning tangalari haqida maqolalar eʼlon qildilar 

(Moskva, 1946). Ye. А. Davidovich ham Somoniylarning tangalariga bag‘ishlangan bir qator 

maqolalar eʼlon qildi (Moskva, 1954, 1956, 1960, 1966, 1969, 1977). Me’morshunos S. 

Xmelnitskiy Somoniylar davri arxitekturasi haqida maxsus kitob nashr etgan (Berlin – Riga, 1992). 

Somoniylar sulolasi va davri tarixi Yevropa va Amerikada ham ko‘p o‘rganilgan. Yevroplik 

sharqshunos olimlardan Somoniylar tarixi bo‘yicha maxsus ilmiy tadqiqotlar olib borgan eng yirik 

olimlardan biri Buyuk Britaniyalik sharqshunos C. E. Bosvort (1928 – 2015) edi. U arab tilidagi 

manbalar bo‘yicha asosan G‘aznaviylar tarixi bilan shug‘ullangan, lekin uning Somoniylar sulolasi 

va davri tarixiga bag‘ishlangan bir qator ilmiy ishlari ham bor. Xususan, u ko‘p jildli xalqaro “Islom 

Ensiklopediyasi”uchun “Samanids” (“Somoniylar”) nomli maxsus maqolaning muallifidir. 4 

sahifadan iborat bu maqola 1995 yilda mazkur ensiklopediyaning 8-jildida nashr etilgan (Leyden, 

1995). Bu maqolada Somoniylar sulolasi haqida mavjud bo‘lgan barcha ma’lumotlar tahlil qilinib, 

ular haqida ilmiy asoslangan umumiy ma’lumot berilgan. C. Bosvortning “Musulmon sulolalari” 

nomli kitobida (1971) ham Somoniylar haqida batafsil maʼlumotlar keltirilgan. Undan tashqari C. 

Bosvort Somoniylarning tashqi aloqalari haqida maxsus maqola yozgan (Tehron, 1969).  

Somoniylar sulolasi haqida maxsus ilmiy tadqiqot olib borgan olimlardan yana biri amerikalik 

sharqshunos R. N. Frye (1920 – 2014) edi. U asosan fors tilidagi manbalar bo‘yicha qadimgi davr 

va o‘rta asrlardagi Eron va O‘rta Osiyo tarixi bilan shug ‘ullangan. Xususan u 1993 yilda nashr 

etilgan 7 jildlik “Cambridge History of Iran” ilmiy to‘plami uchun “The Samanids” (“Somoniylar”) 

nomli katta maqola yozgan (4-jild, 136 – 161 betlar). Bu maqola C. E. Bosworth maqolasiga 

nisbatan ancha keng bo‘lib, unda bir qator ilgari noma’lum bo’lgan yangi manbalar jalb qilingan va 

chuqur tahlil etilgan. Bundan tashqari u Somoniylar davridagi fors adabiyoti haqidava shu davr 

bilan bog‘liq yana bir qator maqolalar ham yozgan. 

Somoniylar tarixi bo‘yicha maxsus ilmiy tadqiqot olib borgan yevropalaik sharqshunoslardan 

yana biri Buyuk Britaniyalik L. Tredvel bo‘lib, u asosan tangalar va arab tilidagi manbalar bilan 

shug‘ullangan. 1991 yilda u Oksford universitetida “The Political History of the Samanid State” 

(“Somoniylar davlatining siyosiy tarixi”) nomli PhD dissertasiyasini himoya qilgan (Oksford, 

1991). Bundan tashqari u Somonylar haqida bir qator maqollar ham yozgan. Xususan, uning “The 

Samanids: The First Islamic Dynasty of Central Asia” (“Somoniylar: O‘rta Osiyoning ilk islom 

sulolasi”) nomli maqolasi (2011) shular jumlasidandir. 

Bulardan tashqari N. Lovik (1977), Mitchiner (1987), G. Hennekin (1970, 1984) 

Somoniylarning tangalari haqida maqolalar yozganlar. Ye. Daniel, “Osiyo tarixi ensiklopediyasi” 

uchun Somoniylar haqida maqola yozgan (London, 1988). P. Kron Somoniylar davrida ismoiliylar 

haqida maqola yozgan (Leyden, 2003). Nemis olimi Yu. Paul Somonoylarning harbiy tizimi haqida 

maqola yozdi (Blumington, 1994).  

Somoniylar tarixi Osiyo mamlakatlari, jumladan, Turkiya, Eron, Afg‘onoston va arab 

mamlakatlarida, shuningdek Yaponiya, Xitoy va Koreyada ham keng o‘rganilgan. Xususan, eronlik 

olimlardan Inoyatulloh Rizo “Somoniylar davrida Eron va turklar” nomli kitob nashr etgan (Tehron, 

1955). Yana bir eronlik olim Sayyid Аbu-l-Qosim Faruzaniy Somoniylar haqida “Somoniyon – az 

og‘oz-i to farjom” nomli kitob yozgan (Tehron, 1381). Muhammad Rizo Nojiyning “Farhang va 

tamaddun-i Islami dar qalamraw-i Samaniyan” (Tehron, 1392/2013) asari ham shular jumlasidandir.  

Afg‘onistonlik olim Javad Haraviy “Tarix-i Samaniyan: ʻasr-i talayi-i Iran baʻd az Islam” 

(Tehron, 1393/2014) nomli asar yozgan. Tunislik arab olimi Аli as-Sabiy “Somoniylar davrida fors 

tilli adabiyot” haqida monografiya yozgan (Tunis, 1965). Livanlik arab olimi Ihson Zunun as-

Samiri “Somoniylar davrida Xuroson va Movarounnahr madaniyati” nomli kitob eʼlon qilgan 

(Bayrut, 2001). Turk olimlarodan M. Koprulu-zade “Somon o‘g‘illari” nomli kitob nashr etgan 

(Istanbul, 1955). Aydin Usta ismli tarixchi olim esa 2003 yilda Ankara universitetida Somoniylar 

sulolasi tarixi bo‘yicha maxsus PhD dissertasiyasi yoqlagan (Ankara, 2003).  

O‘zbekistonda ham Somoniylar tarixi bo‘yicha ayrim tadqiqotlar olib borilgan. Masalan, 

so‘rolar davrida sanʼatshunos olim G. А. Pugachenkova Buxorodagi Ismoil Somoniy maqbarasining 

me’moriy xususiyatlari haqida maqola eʼlon qilgan (Toshkent, 1962). Me’mor va olim M. Bulatov 

ham shu maqbara haqida maxsus tadqiqot olib borgan va kitob nashr etgan (Toshkent, 1976). 

Numizmat olimlardan, B. D. Kochnev (Toshkent, 1978, 1984, 1988, 1990, 1999, 2002), T. S. 

Yernazarova (Toshkent, 1977) va E. V. Rtveladze (Moskva, 1980, Toshkent, 1985) Somoniylarning 

tangalari bo‘yicha maqolalar eʼlon qilganlar. Sharqshunos olimlardan M. Usanova Ismoil Somoniy 

avlodlarining vaqfnomasi haqida tadqiqot olib borgan (Toshkent, 1995). Tarixchi olim G. А. 

Hidoyatov “Somoniylarning qulashi” nomli kitob yozgan (Moskva – Tashkent, 2004). 

Shunday qilib, qariyb 150 yil davomida jahonda Somoniylar hukmronligi tarixnavisligi 

bo‘yicha koʼplab ilmiy asarlar yozilgan. Lekin bu asarlar tarixnavislik nuqtai nazaridan hali 

o‘rganilmagan va umumlashtirilmagan.  

Shuni ham aytish lozimki, turli mamlakatlarda Somoniylar hukmronligi davriga oid masalalar 

bo‘yicha turlicha yondashuvlar va xulosalar qayd etilgan. Xususan, Tojikiston olimlari rus olimlari 

yordamida sho‘rolar davridayoq ilm-fanda Somoniylar sulolasi tojik davlatchiligiga asos solgan, 

ularning hukmronligi davrida tojik xalqi vujudga kelib, shakllangan degan g‘oyani ilgari surgan 

edilar. Xususan, B. Gafurov “Somoniylarlarning yuksalishi va qulashi sabablari” nomli maqola 

eʼlon qilgan (Moskva, 1958). Аrxeolog olim N. Negmatov “Somoniylar davlati” nomli monografiya 

yozgan (Dushanbe, 1977). 

Tojikiston mustaqillikga erishganidan so‘ng u yerda Somoniylar tarixi va madaniyati yana 

ham jadal suratlar bilan o‘rganila boshladi. Tojik tilida “Somoniyon va exyo-i tamaddun-i forsi-i 

tojiki” (“Somoniylar va fors-tojik tamaddunining yuksalishi”) nomli to‘plam nashr etildi 

(Dushanbe, 1998). 1999 yilda Dushanbe va Sankt-Peterburg shaharlarida Somoniylar davlati tashkil 

topishining 1100 yilligiga bag‘ishlab xalqaro ilmiy konferensiya o‘tkazildi. “Vklad epoxi 

Samanidov v kul’turnoe nasledie Sentral’noy Аzii” (Somoniylar davrining Markaziy Osiyo 

madaniy merosiga qo‘shgan hissasi) nomli ilmiy to‘plam nashr etildi (Dushanbe, 1999). 

Somoniylarning huquqiy tizimi haqida I. Safarov kitob (Dushanbe, 1999), D. M. Zoirov esa maqola 

(SPb., 1999) yozdilar. А. Muxtorov “Somoniyon: zamon va makon” nomli kitob yozdi (Dushanbe, 

1999) 

Lekin tojik olimlari Somoniylar masalaga siyosiy tus berib, baʼzilari ochiq va tajovuzli 

millatchilik yo‘liga o‘tib oldilar va hatto O‘zbekistonga hududiy daʼvolar qila boshladilar. Holbuki, 

jahon sharqshunosligida bu masalalar bo‘yicha boshqacha tasavvurlar mavjud. Xususan, 

Somoniylarning davlatchilik tarixi va numizmatikasi bo‘yicha maxsus tadqiqot olib borgan Buyuk 

Britaniyalik taniqli sharqshunos olim L. Tredvel 1999 yilda o‘tkazilgan xalqaro konferensiyada: 

“Somoniylarning kelib chiqishi hali aniqlanmagan. Buning uchun qo‘shimcha tadqiqotlar olib 

borish lozim. Bu masalada ayniqsa Markaziy Osiyolik olimlarining tadqiqot olib borishi maqsadga 

muvofiq bo‘lar edi”, deb taʼkidladi. 2005 – 2010 yillarda o‘zbek olimi Sh. S. Kamoliddin ana 

shunday ilmiy tadqiqotni amalga oshirib, birlamchi manbalar va ishonchli dalillar asosida 

Somoniylarning asl kelib chiqishini aniqladi (Kamoliddin 2011, 2012). 2014 yilda Toshkent davlat 

sharqshunoslik instituti tarix fakultetining “Markaziy Osiyo xalqlari tarixi” kafedrasida t. f. d., 

professor Sh. S. Kamoliddin ilmiy rahbarligi ostida magistratura talabasi Feruz Yusupov “Markaziy 

Osiyoda Somoniylar hukmronligi davri tarixnavisligi” mavzusi bo‘yicha magistrlik dissertasyasi 

yoqladi. 

